
Anaanaga



Saqqummersitsivik pillugu

Anaanaga tassaavoq eqqumiitsuliorneq kulturilu aqqutigalugit meeqqanik oqariartor-
titsineq. Oqaatsit iluarusulluni alliartornermut, isumassorneqarnermut, sumiginnaaga-
anermut  aamma inuuniarnermigut navianartorsiortitaanermut tunngasut tassaapput 
meeqqat eqqartorneqartillugit atorneqartartut, meeqqalli oqaloqatigitillugit atorne-
qarneq ajortut.

Meeqqat eqqumiitsuliaat oqariartuuteqartarput. Suliamikkummi qanoq innertik 
oqaluttuarinngillat, kisianni meeqqatut ulluinnaqarnertik avatangiisitillu oqaluttuaralu-
git. Suummiuku takutikkusukkaat?

Saqqummersitsinermi Anaanagami nipi ataasiinnaanngilaq arlalissuuppummi. Inersi-
masuusugut meeqqat suliaat qimerloorlualerutsigit eqqarsalersinneqassaqaagut.

Oqariartuutaammi asanninnermut, susassareqatigiinnermut, apartilaarnermut eqita-
arneqarnermullu, tusarnaarneqarnermut, silarsuatsinnut avatitsinnullu, inuunermut, 
sinnattunut, neriuutinut, piumaffigineqartarnermut aamma anaanap qanoq ittuunissa-
annut tunngapput.

Aamma tassaapput anaanaalluartumut qanoq ittuuneranut tunngasut. Anaanaalluann-
gitsoq titartakkatigut takuneqarsinnaanngikkaluartoq taamaattoq takorloorneqarsin-
naavoq. Anaanaalluartummi paarlattorisimassavaa. Titartakkat ima aperippullusooq: 
Anaanaq maligassiuilluartoq, arnatut namminiusoq, ilaqutariinni akisussaaffimminik 
ilisimaarinnittoq meeqqaminullu attaveqarluartoq qanoq ittuua? Sulilu oqaluttuassar-
passuaqarpoq.

Meeqqat suliaat nunarsuup ingerlaasiata meeqqat isaannit isigalugu - inersimasut 
isaannit isiginagu - qanoq ittuuneranik takutitsivoq. 

Iseriarlusi qimerlooriarsigit. Anaanaga-mut tikilluaritsi!

Angajoqqaanut:
Meeqqasi qimerluueqatigisigit. Isaasa isigisaat maluginiarsigit. Alapernaagitsi. 
Titartakkat apeqquteqarfigisarsigit immissinnullu aperisarlusi.



Suliniut Anaanaga tassaavoq

Anaanaga tassaavoq suliniut NAPAmit aallartinneqartoq – Nunani Avannarlerni Piorsar-
simassutsikkut Attaveqaat. Suleqataapputtaaq Nuuk Kunstmuseum, Nunatta Atua-
gaateqarfia, sinerissami katersugaasiviit aamma atuarfiit meeqqeriviillu. Titartakkanik 
sineriak tamakkerlugu suli katersivugut. Meeqqat titartaanermikkut takutinniartus-
saavaat: Anaana suua? Anaana susarpa? Aamma anaana soqatigineqartarpa?

Titartakkat sumiiffinnit assigiinngitsorpassuarneerput: Paamiut, Uummannaq, Nuuk, 
Upernavik, Kangersuatsiaq, Qasigiannguit, Qaanaaq, Kangaatsiaq neriuppugullu Kalaal-
lit Nunaata sinneranit aamma takkuttoqarumaartoq.
 
Titartakkat alutornarluinnartut aallaavigalugit saqqummersitassanik toqqartuigatta, 
taakkunani anaana suunersoq, anaana susarneersoq aamma anaanap iliuuserisartagai 
suunersut takuneqarsinnaajumaarpoq. 

Titartakkat tamarmik saqqummersitsinermi inissaqanngimmata, saqqummersinne-
qanngitsut Anaanaga-p  Facebook-imi qupperneranut ikineqartarumaarput.

Saqqummersitsineq una aallarniutaaginnarpoq… Meeqqat titartagaannik katersiuas-
saagut, sinerissami Nunanilu Avannarlerni saqqummersitsisarumaarluta.

Titartakkat uunga nassiunneqarsinnaapput:

NAPA - Nordens Institut i Grønland
Imaneq 21 – box 770
3900 Nuuk




